
E vechia de mestier, e ingolosia

     De l'arma che faceva padiglion

     Col mio cuor, col mio ben, col vita mia

     La se strascina in camera el cogion,

     Che ripetendo và Gesù e Maria!

     La sarà brava, ma non ghe rason

     Che adesso meta fora la mia roba

     Se m'ò fatto pregar fin da Caroba.

Son pratica anca mì de medicina

     Son conossuda più de la gramegna,

     Tasto el polso, guarisso el mal d'orina,

     Le petechie, le piatole, la tegna;

     Se Caroba no pol, sera e matina

     De consultarme ognun me crede degna

     No me far l'ustinà, parla bel puto,

     Che te posso guarir, mostrime tuto.

D'Esculapio cussì sta nova luse

     Misciando i cocolezzi a l'impostura

     Co tanta furberia la se conduse

     Che vìtima Tognon de la bravura

     Del so cazzo a mostrar la lo riduse

     Su la panza in arcà la gran misura,

     Cressua visibilmente dal piacer

     De cascar ne le man de la mugier.

Violante ghe mor sù vedendo in bota

     Che strazzo de negozio gera pronto

     A versarghe a torenti ne la pota

     El netare d'amor: oh che pan onto!

     La dise tra de ela, ma la dota

     Continuando a far, el mal xè sconto

     La replica, infiammada xè la parte,

     Ma el pol venir a cao co un poca d'arte.

